
Timanooti Mitaal

01
Ukwaasana tuduniya kak ikwaaseeb

%! Ukwaasana hankaay toobuutwa teebreewwa
manooya.

%2 Oont'a tuubuut teharar oogbil tinaw.
Tehooywa umhakwal kassaah thibnamaaba,
Ukwaasanaay Aashuuk aree iyami kehi sakiin.
% Ukwaasana «May'i, hooy badaayi» idi.
Aflaay y'aneeb daaya.

% Been imay'i ishbibhoob, daayiib akaay
rhiya. Oont'a imay'i ithibni waasiya.

% Baruuh imay'i «B'eeb» iisim, oothibin aree
«Hawaad» iisim. Hankaaneeb oomb'i akaay,
tehimni tikee, uumha iki.

% Ukwaasana «Aayam iyamee waasameeni
jillaay masaafaat eebtik badaati.» idi.

% Tuun han tiki. Ukwaasana eeyam taktakee
isiisag.

% Been oodoor «Teebri» iisim. Hawaad
eeyaa, b'eeb eeyaa, tuun tooyiin tumalyaatu.

% Ukwaasana «Aayam tibreeti whii eefeen,
gaal mhiin imshawawiineet toonaati. Shaawti
balama haash daayi indi.» idi. Beet han tiki.
1% Ukwaasana whaash ibalamaab «Toobuur»
lisim, eeyam aree «Bhar» iisim. Ukwaasana
beet toona d'iyaab iiktiyeet iishbibhoob,
daayiit akaay rhiya.

! Ukwaasana «Tuubuut ibaki kassooh idaruur
yaksitni, hindiiyi firaaywa harroobwa han
yaksitni.» idi. Beet han tiki.

12 Tuubuut shaawti kassooh oosiyaam
firaayiisooswa, yhindi oofiraayiisooswa
yaksita. Ukwaasana toona d'iyaab iiktiyeet
iishbibhoob, daayi rhiya.

¥ Hawaad eeyaa, b'eeb eeya. Tuun tuuna
tooyiint tumhaya tiikti.

1 Ukwaasana «Whawaadwa uumb'eewwa
waasameeni jillaaywa, yhawlaaya faslaawwa,
aamb'eewwa, yhawlaawwa itookkiinna
jillaaywa, taabri ibaki buubeen.

1> Aan baraah toobuur ibaki y'iseena.» idi.
Tuun han tiki.

1% Ukwaasana malu may'aab wawin ikwaas,
imay'i oowinkaab oomb'i haay hukwmiini,
imay'i oodiskaab aree whawaad haay
hukwmiini. Baruuh masi yhayikw han ikwaas.
7 Malya Ukwaasana toobuur haay y'isiini
jillaay een imay'i tibreeteeb id'i.

'® Bareeh whawaadwa oomb'eewwa haay
hukwmiini, toothibinwa imay'eewwa haay
waasiini. Ukwaasana toona d'iyaab iiktiyeet
iishbibhoob, daayi rhiya.

% Hawaad eeyaa, b'eeb eeya. Tuun tooyiin
tufadhiga tiikti.

20 Ukwaasana «Uubhar gwidaat dhhaniyaatee
ibaki eettiib, aakilay ibaki toobuuti khii
bir'ikeena.» idi.

#1 Malya Ukwaasana ibhariit dhhaniya
tiwawinwa, kasteeh tidhhaniya ibhariib
uumeentwa manooya. Baruuh masi eekilay
kasseeh manooya. W'eefi toona d'iyaab
iiktiyeet iishbibhoob, daayi rhiya.

22 Ukwaasana tidhhaniya idehart, ibhariit
dhhaniya ibhariib ikati mhiinka ikwarriineet
toona sooya, aakilay aree toobuuti khii ikati
mhiinka ikwarriineet toona sooya.

3 Hawaad eeyaa, b'eeb eeyaa, tuun tooyiin
t'ayyaatu.

#* Ukwaasana «Kastaah tidhhaniya gaatka
jinsiisooh uureewwa, malaaliit
dhhaniyaawwa, buutranfiifaawwa tuubuut
ibaki midhhan tiniiw.» idi. Beet han tiki.
%> Ukwaasana een bareeh gaalka manooya.
Malya toona baruuh d'iyaab iiktiyeet
iishbibhoob, daayi rhiya.

%% Ukwaasana «Oont'a oodehay manooya
niyad, hinin t'iiteeb aree iiktiin iyadna.
Y'aashoowwa, eekilaywa, kasteeh tidhhaniya
teerawwa aree hukwimsi niyad.» idi.

2" Aflaay Ukwaasana oodehay barooh ookna
t'iiteeb akaay manooya. Daabwa m'atwa aree
ikwaas.

?8 Ukwaasana bareeh idehart «Firiina
guudaana! Toobuur tabna abiiyeekna aree khii
had'na! Y'aashoowwa eekilaywa tidhhaniya
kasteeh toobuuti khii hukwimaana.

% Toobuut kastiyooh yhindi oofiraay ibariin
kasseeh iiyaaw hookna andi. Ani kastooh
tim'ari baraak tamteeneet dehookna
soomraabu.

%0 Kasteeh teena tehamshuukeent daruur
sootaay yhi. Uun baruuh ooreewwa, malaaliit
dhhaniyaawwa, eekilaywa m'ariit dehaay iikti
indi.» idi.

3! Ukwaasana teena d'iyaab iiktiyeet
lishbibhoob, kastaah winneet daayi rhiya.
Hawaad eeyaa, b'eeb eeyaa, been han tooyiin
t'asagwiraatu.



